
Аннотация: Мақолада оилада фарзандлардаги ижтимоий-психологик 

дезадаптация ҳолатлари ҳақида сўз юритилиб, дезадаптация ҳолатларини 
келтириб чиқарувчи ижтимоий омиллар орасида оила ижтимоий институти 
алоҳида аҳамият касб этади. Ушбу омилларнинг ўз вақтида аниқланиши ва 
бартараф этилиши ўсмир шахси шаклланишида катта аҳамият касб этади. 

Калит сўзлар: Оила – бош тизим, яхлит бир бутунлик, ўзаро 
алоқадорлик, тизим, ўқишдаги муаммолар, салбий муносабатлар, ижтимоий-
психологик дезадаптация, субъект томон, меъёр ва мезонлар, тавсиф.  
 Аннотация: В статье говорится о социально-психологической 
дезадаптации детей в семье, причем особое значение среди социальных 
факторов, вызывающих дезадаптацию, занимает социальный институт семьи. 
Своевременное выявление и устранение этих факторов имеет большое 
значение в формировании личности подростка. 

Ключевые слова: Семья - основная система, целостное единство, 
взаимосвязанность, система, проблемы в обучении, негативные отношения, 
социально-психологическая дезадаптация, субъектная сторона, норма и 
критерии, описание. 
 Abstract: The article deals with the socio-psychological maladaptation of 
children in the family, and the social institution of the family is of particular 
importance among the social factors that cause maladaptation. Timely identification 
and elimination of these factors is of great importance in shaping the personality of 
a teenager. 

Keywords: Family - the main system, holistic unity, interconnectedness, 
system, learning problems, negative relationships, socio-psychological 
maladjustment, subjective side, norm and criteria, description. 
 

Оила мустаҳкамлиги ундаги соғлом шахслараро муносабатлар, ўзаро 
эмоционал яқинлик ҳислари инсоннинг ҳаёт давомида учраб турадиган турли 
шикастлантирувчи вазиятларга нисбатан чидамлилигини шакллантиради. 
Инсон томонидан ушбу вазиятларга нисбатан салбий муносабатлар бевосита 

ижтимоий-психологик дезадаптация ҳолатларининг келиб чиқишига сабаб 
бўлади. Психологик адабиётларда дезадаптация тушунчаси субъект томонидан 
ижтимоий меъёр ва мезонларга мослаша олмаслик ҳолати сифатида 
тавсифланади.  

Дезадаптация ҳолатларини келтириб чиқарувчи ижтимоий омиллар 
орасида оила ижтимоий институти алоҳида аҳамият касб этади. Ушбу 
омилларнинг ўз вақтида аниқланиши ва бартараф этилиши ўсмир шахси 
шаклланишида катта аҳамият касб этади. Дезадаптация ҳолатларини келтириб 
чиқарувчи омиллар:  

1. Ўсмирлар оилавий анамнезининг оғирлашуви.  
2. Нотўлиқ оилалар.  
3. Оиладан ташқарида референт гуруҳларнинг (шахс учун аҳамиятли) 

салбий тарбиявий таъсири.  
4. Кўп ичувчи ота.  
5. Ота-оналардан бирининг руҳий касаллиги.  
6. Оиладаги дисгармоник муносабатлар ва келишмовчиликлар.  
7. Болаликда ўсмирга ота-онанинг нотўғри муносабати.  
8. Психопатология даражасининг чегаравийлиги ёки юқорилиги.  
Оила – ҳар биримизга тегишли бўлган бош тизим. Тизим – яхлит бир 

бутунликда, ўзаро алоқадорликда бўладиган кишилар гуруҳидир. Бу 
тизимнинг барча қисмлари чамбарчас алоқада бўлар экан, оила аъзоларидан 
бири ҳолатининг яхшиланиши (ёмонлашуви) муқаррар тарзда бошқаларининг 
аҳволига ҳам акс этади. Айрим ҳолларда ота-оналар «Нима учун ўқишдаги 
муаммоларни биз ҳал қилишимиз керак?», «Оиланинг бу ҳолатга қандай 
алоқаси бор?», «Ўқитувчи бола билан тўғри муносабатларга кира 
олмайдими?» мазмунидаги саволлар билан мурожаат этадилар. Ваҳоланки, 
ота-она ўз фарзандлари руҳиятидаги айрим қирраларни ўқитувчидан кўра 
яхши билиши, ўқитувчи эса ўсмир хулқидаги ота-она пайқамаган томонларни 
яхшироқ тушуниши мумкин. Айнан шу боис ўсмир таълим-тарбияси борасида 
отаоналарнинг таълим муассасаси билан яқин педагогик ҳамкорлиги 
дезадаптация жараёни келиб чиқишининг олдини олиши ва бартараф этиш 
имкони пайдо бўлади.  

Ўсмир учун оила ва оилавий муносабатларнинг аҳамиятлилик даражаси 
юқори эканлигини эътиборга олган вазиятда таълим соҳасидаги дезадаптация 
келтириб чиқарувчи сабаблардан бири ҳам оилада ўсмирнинг ўқиш 
фаолиятига нисбатан шаклланган муносабатлари бўлишидир. Оила, энг 
аввало, унда бевосита иштирок этган ҳолда психик шикастланишнинг муҳим 
манбаи сифатида намоён бўлиши мумкин.  

Кўпинча ўсмирлардаги психологик ўзгарувчанлик, хафагарчилик, 
бефарқлик, психореактив бузилишларда эса ҳаддан зиёд таъсирлар (кучли 
шахсий кулфат, таҳқирланиш, қийноқ) шикастлантиради. Бундан ташқари, 
шикастланиш жараёнида билвосита оила иштирокининг турли усул лари ҳам 
мавжуд бўлиб, бунда у ўз аъзоларининг шикастланишга нисбатан заиф 
жойлари, шикастланиш оқибатларининг давомийлиги, унинг терапевтик 
таъсирларга барқарорлигини белгилайди. Э.Г.Эйдемиллер ва В.В.Юстицкис 
оилани, ўз аъзоларининг маълум бир эҳтиёжлари билан боғлиқ бўлган, унинг 
ҳаёт фаолиятини таъминловчи бир қатор функцияларни бажарувчи, ижтимоий 
институт сифатида белгилашди.  
Дисфункционал (нотинч, муаммоли) оилалар шахсий, маънавий ўсишга доир 
эҳтиёжларни қониқтиришга қодир бўлмайди. Дисфункционал оилалар ва 
уларнинг бола психосоциал ривожланишига таъсири таҳлили болаларнинг 
катта гуруҳида улар эрта ижтимоийлашувининг шартлари бузилганлигини 
кўрсатади. Уларнинг бир қисми турли шаклдаги девиацияларга олиб келувчи 
жисмоний ва руҳий зўрлик хавфи билан боғлиқ стрессли вазиятлар 
шароитида, бошқалари жиноий хулқнинг барқарор кўринишлари шаклланиши 
билан алоқадор жиноий фаолиятга киришган бўлишади. 

Дисфункционал оиланинг қуйидаги белгилари ажратилиб кўрсатилади: 
- муаммоларни инкор этиш ва иллюзия (хом хаёл)ларни қувватлаш;  
- интимлик вакууми (муносабатларда илиқлик ва ишончнинг етарли 

эмаслиги);  
- «лоқайд» қоида ва роллар;  
- низоли ўзаро муносабатлар;  
- ҳар бир аъзо «мен»ининг дифференциялашмаганлиги;  
- шахс чегарасининг бузилгани ёки кўринмас девор билан тўсилганлиги;  
- ҳамма бир-биридан сир сақлаши ва сохта бирдамликни намойиш 

қилиши;  
- ҳиссиёт ва мулоҳазалар қарама-қаршилиги;  
- тизимнинг берклиги;  
- ирода, назоратнинг мутлақлаштирилганлиги.  
Ижтимоий дезадаптация ҳолатларининг психопрофилактик 

тадбирларини режалаштириш ва ўтказилишида қуйидагиларга алоҳида 
эътибор қаратилади:  

- оиланинг ижтимоий-демографик маълумотларини ўрганиш;  
- ўсмир шахси индивидуал-типологик хусусиятларини ўрганиш;  
- оилавий муносабатлардаги низоли вазиятларни коррекциялаш;  

- ота-она, оиланинг бошқа аъзолари диққатини ўсмир ҳаётидаги 
муаммоларни ҳал этиш ва ижобий ўзгаришларни шакллантиришга қаратиш;  

- оилада ўсмир шахсини ҳурмат қилиш;  
- ўзаро келишмовчиликлар пайдо бўлганида вужудга келган низоли 

вазиятга отаонанинг фарзанди нуқтаи назари билан ёндашиш;  
- ўсмир ҳаётига илгари содир бўлмаган янгиликларни киритишга 

ҳаракат қилиш.  
Ота-онанинг ўсмир билан бугунги кунни қандай ўтказганлиги, эртанги 

кун режалари, эмоционал яқинликка асосланган суҳбат олиб борилиши, 
биргаликда келажак мақсадларини режалаштириш, унинг ҳаётидаги 
қийинчиликлар албатта тез орада ўтиб кетиши, қачон зарурат туғилса оиласи 
унга албатта керакли ёрдамни беришга тайёр эканлигини айтиш, унда ижобий 
руҳий ҳолат, келажакка ишонч ҳиссини мустаҳкамлайди. Албатта, бунда ота-
оналар ўсмирнинг истак-хоҳиш ва қизиқишларини инобатга олишлари 
лозимлигини тушунишлари керак; масалан, бирор спорт тўгарагига қатнашиш, 
оила учун зарур бўлган юмушларни бажариш, келажакда олий таълим 
муассасасига кириш учун фан тўгаракларига аъзо бўлиш, касб-ҳунар ўрганиш 
ва бошқалар. Психологларнинг фикрича, уй ҳайвонларига қараш, уларга 
ғамхўрлик қилиш руҳий танглик, эмоционал зўриқиш ҳолатларининг 
пасайишига ёрдам бериши мумкин. 

Айнан оилада ўсмирлик даврида ижтимоий психологик дезадаптация 
ҳолатлари ўз вақтида аниқлаб бартараф этилмаса, ўсмир шахсининг 
камолотига жиддий салбий таъсир кўрсатиши мумкин бўлган оқибатларга 
олиб келиши мумкин. Бу ҳолат қуйидагиларга олиб келади: - ўсмирни ўз-ўзига 
берадиган баҳосининг янада пасайиб кетиши натижасида масъулиятсизлик, 
боқимандалик, агрессив хулқ кўринишларининг шаклланиши; - невроз 
ҳолатининг вужудга келиши ва ҳатто психик бузилишларга сабаб бўлиши 
мумкин. Оилада ўсмирларда ўз-ўзини намоён эта олиш имкониятларини 
топишга ёрдам бериш, ота-оналар томонидан уларнинг қизиқишлари ва 
эҳтиёжларини инобатга олган ҳолда уларни ижтимоий фойдали фаолиятга 
йўналтириш, истиқболли мақсадларга интилишларини қўллаб-қувватлаш 
ҳаётий қадриятларнинг фаоллашуви келажакка  ишонч, ўз атрофдагилар учун 
аҳамиятлилик даражасининг юксалиши ўсмирнинг ижтимоий муносабатлар 
жараёнида ўз имконятларини оширади. Ўсмирнинг ижтимоий дезадаптация 
ҳолатларини бартараф этишда оилавий тарбия методларини ўрганиш, ота-
оналар оилавий муносабатларга ўзгартириш киритиши, қандайдир янгиликлар 
олиб кириши, оилавий тадбирларни биргаликда ўтказиши мақсадга 
мувофиқдир. 

Ижтимоий дезадаптация ҳолатлари натижасида шаклланган ўсмир 
хулқидаги салбий ўзгаришларни бартараф этишда зарурий ҳолларда 
эҳтиёткорлик билан ота-оналарнинг психолог, психиатр ва психотерапевт 
маслаҳатларини олишдан чўчимаслиги, уларнинг хоҳишига кўра, бу 
маслаҳатлар аноним тарзда берилиши мумкинлиги, ундаги ижобий ёки салбий 
ўзгаришлар тўғрисида улар билан ўтказилган суҳбатларни очиқ таҳлил қилиш 
мумкинлигини тушунтириш лозим. 

